
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ԱՊՐԻԼԻ    23-Ի N 454-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՄԱՍԻՆ

1. Անհրաժեշտությունը.

Կառավարության սույն որոշման նախագծի անհրաժեշտությունը պայմանավորված է կազմակերպության նպատակների և գործունեության հիմնական ուղղությունների հստակեցմամբ, միջպետական գիտատեխնիկական տեղեկատվության փոխանակման և  գործունեության արդյունավետության բարձրացմամբ: 

2. Ընթացիկ իրավիճակը և խնդիրները.

«Նորամուծության և ձեռներեցության ազգային կենտրոն» պետական ոչ առևտրային կազմակերպությունը, որի հիմնական նպատակն է աջակցել նորարարական ձեռներեցության զարգացմանը, մտավոր սեփականության առևտրայնացմանը, ինովացիոն-տեղեկատվական միջավայրի ձևավորմանը, իր գործունեության կարճ ժամանակահատվածում ուսումնասիրել է մի շարք երկրների նորամուծական ձեռներեցությանն աջակցող կենտրոնների աշխատանքի կազմակերպման առաջավոր փորձը:

Վերը նշված ոլորտի շրջանակներում Կենտրոնի կանոնադրական խնդիրների իրականացման ընթացքում կուտակվել է արժեքավոր մասնագիտական փորձ:
Կենտրոնի գործունեությունն ուղղված է հանրապետության գիտատեխնիկական ներուժի արդյունավետ օգտագործմանը և զարգացմանը, ինովացիոն համակարգի ձևավորման և զարգացման համար անհրաժեշտ ենթակառուցվածքների կայացմանը:

 Իրավիճակային փոփոխության արդյունքում անհրաժեշտություն է առաջացել Կենտրոնի գործառույթները կենտրոնացնել առավել առաջնային ուղղությունների վրա և վերանայել ՆՁԱԿ-ի Կանոնադրությամբ պայմանավորված նպատակներն ու առարկան:

Միաժամանակ Կենտրոնը ակտիվ մասնակցություն է ունենում ԱՊՀ երկրների գիտատեխնիկական տեղեկատվության միջպետական համակարգող խորհրդի աշխատանքներին, վերջինիս պարբերաբար տրամադրում Հայաստանի մասով պահանջվող համապատասխան տեղեկատվությունը: 
3. Տվյալ բնագավառում իրականացվող քաղաքականությունը

Կարևորելով նորամուծության և ձեռներեցության դերը երկրի տնտեսության զարգացման, նոր աշխատատեղերի ստեղծման, բնակչության կենսամակարդակի բարձրացման, հասարակության միջին խավի ձևավորման, երկրում սոցիալական և տնտեսական կայունության ապահովման գործում, ՀՀ կառավարությունը նշված ոլորտը համարում է երկրի տնտեսության զարգացման գերակա խնդիրներից մեկը և շարունակական քայլեր ձեռնարկում բնագավառի պետական աջակցության և զարգացման ուղղությամբ:

4. Կարգավորման նպատակը և բնույթը.

Իր առջև դրված նոր նպատակի իրականացման համար, այն է` տեխնոլոգիաների փոխանցման գործուն մեխանիզմների ձևավորումն ու ներդնումը, կազմակերպությունը կիրականացնի մի շարք ծրագրեր` ուղղված մտավոր սեփականության առևտրայնացման աջակցությանը, օտարերկրյա և միջազգային համապատասխան ինովացիոն ենթակառուցվածքների հետ համագործակցության միջոցով նորարարական գործունեության տեղեկատվական ենթակառուցվածքի կատարելագործմանը: 

Համաձայն ԱՊՀ երկրների միջև գիտատեխնիկական տեղեկատվության (ԳՏՏ) միջպետական փոխանակումը կանոնակարգող փաստաթղթերի, մասնակից-պետությունների կողմից որոշվում են ԳՏՏ միջպետական փոխանակումը համակարգող ազգային տեղեկատվական կենտրոններ (ԱՏԿ), որոնց գործառույթները դրվում են տվյալ երկրի որևէ առաջատար տեղեկատվական կենտրոնի վրա` կառավարության, կամ այլ իրավասու մարմնի համապատասխան որոշմամբ/կարգադրությամբ: Այս հանգամանքով է պայմանավորված կառավարության սույն որոշման 3-րդ ենթակետի լրացումը: 

5. Նախագծի մշակման գործընթացում ներգրավված ինստիտուտները և անձինք.

Նախագծի մշակման գործընթացում ներգրավվել են «Նորամուծության և ձեռներեցության ազգային կենտրոն» պետական ոչ առևտրային կազմակերպությունը և Մտավոր սեփականության գործակալությունը:

6. Ակնկալվող արդյունքը.

Նախագծի ընդունման արդյունքում ակնկալվում է Կազմակերպության գործունեության արդյունավետության բարձրացում, ինչպես նաև միջազգային գործընկերության առաջադեմ մշակույթի ներդնում, օգտագործելով ԳՏՏ ազգային կենտրոնի կարգավիճակի ընձեռած հնարավորությունները:

7. Այլ տեղեկություններ (եթե այդպիսիք առկա են)
Կառավարության սույն որոշման նախագիծը մշակվել է` հիմք ընդունելով «Պետական ոչ առևտրային կազմակերպությունների մասին» և «Իրավական ակտերի մասին» Հայաստանի Հանրապետության օրենքները:

